STAÐA LEIKMANNA Á KIRKJUÞINGI 
OG KOSNINGAR TIL KIRKJUÞINGS

Fundarstjóri.
Biskup Íslands.

Virðulega leikmannastefna.
Með setningu þjóðkirkjulaganna frá 1997, sem tóku gildi 1. janúar 1998, urðu í raun og veru meiri og afdrifaríkari þáttaskil í stöðu og starfsumhverfi þjóðkirkjunnar en margir hafa enn gert sér fulla grein fyrir og enn fleiri sáu tæpast fyrir á þessum tíma. Þetta á ekki síst við um stöðu leikmanna á kirkjuþingi. 
Þegar hér var komið sögu hafði kirkjuþing starfað í 40 ár. Á fyrsta kirkjuþinginu 1958 lýsti biskup Íslands, herra Ásmundur Guðmundsson, þeirri sýn að við tilkomu kirkjuþings myndi vald kirkjunnar og sjálfstjórn vaxa og samstarf presta og leikmanna aukast en hvorttveggja væri höfuðnauðsyn. Þessi orð biskupsins hafa vissulega gengið eftir og verið leiðarstef í starfi og stefnu þjóðkirkjunnar síðustu hálfa öld. Hitt má þó ekki gleymast að fram að gildistöku þjóðkirkjulaganna fyrir tólf árum hafði kirkjuþing einungis ráðgjafaratkvæði og tillögurétt um kirkjuleg málefni, sem annars heyrðu undir hið pólitíska löggjafarvald. Þingið hafði einnig rétt til að gera samþykktir um innri málefni kirkjunnar en þær urðu þó ekki bindandi fyrr en þær hefðu hlotið samþykki prestastefnu og biskups og allt fram til ársins 1982 einnig kirkjuráðs. 
Biskup Íslands var forseti kirkjuþings allt til ársins 1998 jafnframt því að vera forseti kirkjuráðs. Með þjóðkirkjulögunum varð sú grundvallarbreyting að kirkjuþing varð sjálfstætt og mikils ráðandi stjórntæki innan kirkjunnar, óháð prestastefnu um annað en kenningarleg málefni, sem kirkjuþing hefur þó að lokum úrslitaorð um. Þá var einnig ákveðið að þingforseti skyldi koma úr röðum leikmanna, sem jafnframt fengu meirihluta á þinginu, eiga nú 17 fulltrúa andspænis 12 fulltrúum vígðra manna. Ég hef sagt og segi enn að það er einn mesti styrkur þjóðkirkjunnar í umróti samtímans að hafa þannig leitt áhrif leikmanna til öndvegis að lúterskum hætti, trúað þeim ekki aðeins fyrir þátttöku heldur beinlínis forystu í stefnumótun kirkjunnar. Hitt er svo annað mál að ýmsir töldu þá og telja sumir enn að með þessu sé vegur leikmanna á kirkjuþingi orðinn svo mikill að engin ástæða sé til þess lengur að starfrækja sérstaka leikmannastefnu og leikmannaráð. Ég er þessu öldungis ósammála og tel þvert á móti brýnt að leita leiða til að efla starfsgrundvöll leikmanna í þjóðkirkjunni og styrkja tengsl samtaka þeirra við kirkjuþing.
Það eru löngu viðurkennd sannindi að vandi fylgir vegsemd hverri. Auknu valdi fylgir að sjálfsögðu aukin ábyrgð. Einn þáttur þeirrar ábyrgðar, sem á leikmönnum í þjóðkirkjunni hvílir, er að velja sér fulltrúa til setu á kirkjuþingi, sem fer með æðsta vald í málefnum þjóðkirkjunnar innan lögmæltra marka. Við setningu kirkjuþings á liðnu hausti vakti ég máls á því að þingið þyrfti að íhuga alvarlega hvort ekki væri tímabært að stíga það afdráttarlausa skref í átt til aukins lýðræðis innan þjóðkirkjunnar að allt þjóðkirkjufólk - en ekki aðeins trúnaðarmenn í sóknarnefndum – nyti kosningaréttar til kirkjuþings. Þetta er vissulega áhorfsmál og gegn þessu kunna að vera góð og gild rök. Mín skoðun er hins vegar sú að þjóðkirkjan þurfi á auknum styrk að halda sem lýðræðisleg fjöldahreyfing og til þess að efla þá vitund og ímynd þurfi að leita nýrra og óhefðbundinna leiða. Þetta álitaefni kom hins vegar ekki til sérstakrar athugunar í löggjafarnefnd síðasta kirkjuþings, eins og eðlilegt hefði verið, þar sem tillaga kirkjuráðs um nýjar og breyttar kosningareglur var felld við fyrri umræðu og því reyndi ekki á sjónarmið um aukinn kosningarétt leikmanna. Á hinn bóginn lét kirkjuþing 2009 í ljós þann vilja sinn í almennri ályktun um skýrslu kirkjuráðs að kannaðar verði leiðir til að rýmka kosningarétt til kirkjuþings og auka á þann hátt lýðræði innan þjóðkirkjunnar. Það verkefni bíður þess kirkjuþings, sem kosið verður nú í vor.    

Ég sagði áður að á leikmönnum hvíldi rík ábyrgð þegar þeir velja sér fulltrúa til setu á kirkjuþingi. Eins og nú háttar til hvílir þessi ábyrgð fyrst og fremst á því sóknarnefndarfólki, sem nýtur kosningaréttar til kirkjuþings, en það eru aðalmenn í sóknarnefndum víðs vegar um landið og að auki varamenn þeirra í þremur stórum prófastsdæmum, Reykjavíkurprófastsdæmi vestra og eystra og Kjalarnessprófastsdæmi. Það er eðlilegt að spurt sé: Hvernig hafa leikmenn risið undir þessari ábyrgð? Hvernig hefur sóknarnefndarfólk  sinnt þessari skyldu sinni – þessum mikilvæga rétti og þessari miklu ábyrgð sem öðru þjóðkirkjufólki en trúnaðarmönnum í sóknarnefndum stendur enn ekki til boða? Svörin við þessum spurningum eru því miður ekkert gleðiefni. Á árinu 2002 kaus aðeins ríflega helmingur sóknarnefndarfólks fulltrúa leikmanna á kirkjuþing. Fjórum árum síðar, á árinu 2006, fór kosningaþátttakan niður í 40%, versnaði með öðrum orðum um rúm 10%. Við sömu kosningar hafa hátt í 90% vígðra manna neytt kosningaréttar síns. Þátttaka í kjöri leikmanna við síðustu kirkjuþingskosningar 2006 fór mest upp í tæp 53% í Reykjavíkurprófastsdæmi vestra niður í tæp 28% í Vestfjarðaprófastsdæmi og tæp 29% í Borgarfjarðar- og Snæfellsness- og Dalaprófastsdæmi. Eini ljósi punkturinn í þessari hörmungarsögu er sá að kosningaþátttaka kvenna í sóknarnefndum jókst úr tæpum 29% árið 2002 í 52% árið 2006 eða um 23%.


Þetta er að mínum dómi gjörsamlega óviðunandi. Þess vegna fann ég mig knúinn til þess 10. febrúar sl. að rita öllum sóknarnefndum í landinu bréf, sem hér liggur frammi á þessari leikmannastefnu. Þar brýndi ég leikmenn í sóknarnefndum til að vanda til verka við val fulltrúa sinna á kirkjuþing og sinna því ábyrgðarstarfi af ýtrustu kostgæfni. Ég benti í fyrsta lagi á að það væri hlutverk sóknarnefnda að tilnefna leikmenn til framboðs við kjör til kirkjuþings, sem kjördæmisfundur ætti svo síðasta orðið um. Vegna hins þýðingarmikla hlutverks, sem kirkjuþing gegnir í starfi og stefnumörkun þjóðkirkjunnar, væri mikilvægt að sinna þessu verkefni af kostgæfni og gæta sérstaklega sjónarmiða um jafna stöðu og jafnan rétt kvenna og karla. Ég benti í öðru lagi á að það væri hlutverk sóknarnefndarmanna að vera kjörmenn við kirkjuþingskosningarnar og þannig hefðu þeir úrslitavald um það hvernig meirihluti kirkjuþings yrði skipaður. Í þriðja og síðasta lagi lagði ég áherslu á þá skyldu og þann vanda, sem fylgir þeirri vegsemd að taka við kjöri í sóknarnefnd, og sagði síðan: “Á meðan sú ábyrgð að velja leikmenn til setu á kirkjuþingi er eingöngu í höndum sóknarnefndarfólks leyfi ég mér að líta svo á að það sé ekki aðeins réttur þess heldur einnig og ekki síður starfsskylda að taka þátt í kjörinu af heilum huga og láta sitt ekki eftir liggja.” 

Ég vona að sjálfsögðu að þetta bréf hafi áhrif til góðs í þeim kirkjuþingskosningum, sem nú fara í hönd. Ég vil jafnframt mega vænta þess að tilefni þess og boðskapur komi til umræðu meðal sóknarnefndarmanna en bréfið liggi ekki óhreyft í skjalabunka viðkomandi formanns. Ég skora því á ykkur, kjörna fulltrúa leikmanna á þessari leikmannastefnu, að gæta vel að því fjöreggi, sem kosningarétturinn er okkur leikmönnum, og brýna félaga ykkar í sóknarnefndum heima í héraði til að láta ekki sitt eftir liggja við kirkjuþingskosningarnar í vor, sem fara fram með rafrænum hætti dagana 1. til 15. maí næstkomandi. Sagan frá síðustu kosningum má ekki endurtaka sig.
Ágætu ráðstefnugestir.

Staða leikmanna á því kirkjuþingi, sem nú heyrir senn sögunni til, hefur að mínum dómi verið ágæt og viðunandi jafnvægi ríkt milli sjónarmiða þeirra og málatilbúnaðar vígðra manna. Prestarnir hafa að sönnu verið nokkru atkvæðameiri í tillöguflutningi og almennum umræðum um þingmál, sem er í sjálfu sér ekki óeðlilegt, en rödd leikmanna hefur þó náð ágætlega fram, bæði í þingsal og ekki síður í starfi fastanefnda þingsins. Gamalreyndir kirkjuþingsmenn segja mér að þessu hafi verið á annan veg farið á árum áður, klerkdómurinn hafi þar ráðið lögum og lofum. Vitaskuld fer best á því að jafnræði ríki milli leikra og lærðra á kirkjuþingi og hvorugur neyti aflsmunar. “Starfið er margt en eitt er bræðrabandið” segir í kunnu ljóði. Fyrir kirkjunnar þjóna og leikmenn á kirkjuþingi er boðorðið fyrst og fremst það að stilla saman strengi og efla þjóðkirkjuna til að veita lifandi forystu í trúarlífi Íslendinga og bættu siðferði og styrkja þannig samfélag okkar í hörðum heimi.             

